
Talba

MINUTI

Il-Minuti tal-Laqgħa Nru. 77 li saret fil-24 ta' Marzu 2002  ġew konfermati.  
  THE CHAIRMAN (Onor. Leo Brincat): Qabel ngħaddu għall-agenda tal-lum xtaqt nirriferi għall-item  li kellha tiġi mgħarbla mill-House Business Committee li kienet tikkonċerna dwar jekk u kif għandu jingħata permess lil stazzjonijiet televiżivi lokali, kemm statali kif ukoll privati, biex jiġbdu xi filmati tal-proceedings mingħajr sound kif fil-fatt ġara f'dawn l-aħħar żewġ jew tliet seduti.  

Bħala punt ta' informazzjoni nixtieq ngħid  li dan is-suġġett ġie trattat mill-House Business Committee u ġie wkoll riferut lill-parliamentary groups.  Il-general feeling  kien li jekk jista' jkun il-kumitati kollha jirregolaw il-proċedura tagħhom infushom u idealment ikun hemm kunsens unanimu, jiġifieri mhux sempliċement li l-maġġoranza tħoss li għandu jsir coverage, ħalli jekk ikun hemm  anke objector wieħed jew tnejn il-filmat ma jsirx.  

Madwar ħames jew għaxar minuti ilu jien ġejt informat li xtaqu jagħmlu xi  coverage tal-bidu tal-laqgħa tal-lum l-istazzjon tas-Super 1 u għalhekk qed inġibha għad-diskussjoni tal-Membri preżenti.  L-Onor. Hyzler.

  ONOR. GEORGE HYZLER (Segretarju Parlamentari):  Mr Chairman, kif taf, jien kont il-Membru li kont issuġġerejt li din il-materja għandha tiġi diskussa fil-House Business Committee.   Ninnota li l-House Business Committee  qed jgħid li l-Kumitat jirregola l-proċedura tiegħu.  Jien allura f'dawn iċ-ċirkostanzi nagħmel aċċenn għall-policy adottata fil-Kamra fejn il-filming  m’huwiex aċċettat ħlief fil-budget debate, u allura naturalment bilfors nirrimarka li hemm reżistenza, għallinqas għall-mument, għal dan it-tip ta' filming.  

Apparti minn hekk, jien nixtieq li l-ewwel niddeċiedu kif għandhom jiġu regolati s-sessjonijiet fil-kuntest ta' filmati għaliex ma naħsibx li huwa sew li niġu sorpriżi, fis-sens li żewġ minuti qabel ma tibda s-seduta jiġi xi ħadd u jitlob li jiffilmja.  Jekk se jkollna deċiżjoni li għandu jkun hawn filming, allura dik id-deċiżjoni għandha tiġi kkomunikata lill-istazzjonijiet kollha, imbagħad min jiġi jiġi u min ma jiġix ma jiġix.  Imma m’huwiex sew li l-istazzjonijiet li mingħalihom il-filmati ma jistgħux isiru għaliex hija kontra l-policy  tal-Kamra li jsiru filmati, allura ma jitolbux, filwaqt li dawk li forsi jażżardaw ftit iżjed, tiġihom tajba.  Voldieri f’dan l-istadju, sakemm ikun hemm policy  ċara minn dan il-Kumitat, jien se nopponi għal kwalunkwe talba li ssir minn issa 'l quddiem għall-filmati.  

  THE CHAIRMAN:  Naħseb li s-suġġeriment ta' l-Onor. Hyzler huwa wieħed prattiku.  Jien nissuġġerixxi, dejjem jekk ikun hawn qbil, li meta neżawrixxu r-rapport ta' l-awditur – mhux neċessarjament illum – inġibu din l-item fuq l-aġenda imbagħad dak li jiddeċiedi l-Kumitat bħala proċedura  jiġi kkomunikat lill-istazzjonijiet televiżivi kollha ħalli jkunu jistgħu jiggwidaw ruħhom  accordingly.   Hawn qbil?  

  ONOR. GEORGE HYZLER:  Jien m'għandix diffikulta` li d-diskussjoni issir anke barra mill-Kumitat, fis-sens li mhux neċessarjament għandna għalfejn nokkupaw il-ħin tal-Kumitat f’din id-diskussjoni.  M‘iniex qed ngħid  li għandi diffikulta`, pero` qed ngħid biss li għandu jkollna a common front  fuqha u min jagħmel it-talba  għandu jkollu  d-deċenza li jibgħathielna qabel u mhux insibuh wara l-bieb.  

  THE CHAIRMAN:  Fuq livell prattiku naħseb li jista' jkollna konsultazzjoni informali qabel waħda minn dawn il-laqgħat,  biss imbagħad for the record  nirreġistrawha bħala deċiżjoni tal-Kumitat fil-minuti tal-Kumitat innifsu filwaqt li ninfurmaw l-istazzjonijiet televiżivi ħalli jkunu jistgħu jiggwidaw ruħhom  accordingly  u anke jkun hemm ċerta proċedura  dwar kif issir it-talba min-naħa tagħhom, iktar milli tiġi sprung upon us kompletament għall-għarrieda.  Għaldaqstant naħseb li fiċ-ċirkostanzi l-permess għat-talba tal-lum ma nħossx li għandu jiġi milquh.  

Ngħaddu għall-korrispondenza.

  L-ISKRIVANA TAL-KUMITAT:  Hawn żewġ ittri li t-tnejn ġejjin mingħand l-Awditur Ġenerali, u jgħidu hekk:

“Chairman

Public Accounts Committee

Amendment to Local Councils' Legislation

Reference is made to the letter dated February 4, 2002 from the Hon Minister of Justice and Local Government to the Hon Dr Charles Mangion, which you forwarded for my views.

The amendments to the Local Councils Act and related legislation attached to the above quoted letter reflect all the points of the resolution unanimously approved during PAC meeting No. 71 of November 14, 2001.

I am to point out, however, that consequent to the amendment to Section 65(6) of the Act amendments have to be effected to para P2.05 (e) of the Local Councils (Audit) Procedures for uniformity's sake.

I am attaching my proposed draft amendment for the consideration of the parties concerned.

J.G. Galea

c.c. Hon Minister for Justice and Local Government”  

“The Chairman

Public Accounts Committee 

Local Councils: Common Financial Policy

Reference is made to the Committee's request during sitting No 75 of the 27th February, 2002 for my opinion on whether there was still the need to have a Local Councils Support Unit, which could not be answered at the time.

In my opinion the establishment of such a unit is very important and will still be in the foreseeable future.  The role of the unit would cover amongst other areas of concern, the following:

* to oversee the measures that local councils operating with a working capital deficit are taking and whether time frames set for such measures are kept;

*  to carry out an analysis of the financial and administrative operations of all local councils to ensure that they are operating within the limits of laws/regulations;

* to monitor any remedial action that may be needed to rectify shortcomings to ensure that it is adequate and that it is carried out expeditiously;

*  to ensure continuity in councils' operations in conformity with laws/regulations in councils where new councilors are elected and/or where the Secretary and other clerical staff are replaced.

I am to inform you that a call for application for the engagement, on contract, of Monitoring Officers, has already been published in the Government Gazette on January 18, 2002, a copy of which is herewith attached.

J.G. Galea.

Enc.”

  THE CHAIRMAN:  Dik kienet il-korrispondenza li kellna mill-aħħar darba li ltqajna.  Nistgħu issa ngħaddu għall-business tal-ġurnata u nibda billi nistieden fuq il-mejda magħna lill-Awditur Ġenerali. 

Is-Sur Joseph G. Galea ħa postu madwar il-Mejda.

 THE CHAIRMAN:  L-agenda tal-lum fil-fatt taħseb biex teżawrixxi d-diskussjoni fuq ir-rapport ta' l-awditur.  Fil-fatt it-tliet items  li għandna elenkati għad-diskussjoni huma: Ministry for Home Affairs (Government Property Division); Ministry for Social Policy and Ministry of Finance (Social Security Contributions  (Class I and Class II) – Arrears due; Inland Revenue Department (Auditing of Assessments issued to Self Employed Taxpayers for the four year period Y/A 1997 – Y/A 2000.
RAPPORT ANNWALI TA’ L-AWDITUR ĠENERALI GĦAS-SENA 2000

  THE CHAIRMAN:  Minħabba impenji ta’ xogħol li għandu l-Awditur, qed nissuġġerixxi li l-laqgħa tal-lum tiġi aġġornata għall-ħabta tat-8:00 p.m.  Peress li l-ewwel item  tikkonċerna l-home affairs nistieden lis-segretarju permanenti fil-Ministeru ta’ l-Intern, lis-segretarju permanenti fil-Ministeru tal-Finanzi u lil xi uffiċjali oħra li jħossu li jistgħu jgħinuhom fid-diskussjoni sabiex jingħaqdu magħna fuq il-medja.   

Is-Sur Joseph Scicluna, Dr. Godwin Grima u l-Perit John Sciberras ħadu posthom madwar il-mejda. 

  THE CHAIRMAN:  Forsi nista' nibda b’kumment min-naħa tiegħi.  Fir-rapport qed jintqal li sa l-aħħar ta' Diċembru kien hemm arretrati akkumulati li jlaħħqu Lm4.6 miljun, li minnhom Lm3.7 miljun  jikkonċernaw premises ta' natura kummerċjali.  Apparti milli huwa preokkupanti l-ammont fih innifsu - qed nitkellmu fuq kważi Lm4 miljuni outstanding f'dawk li huma commercial premises -  inħoss li hija daqsxejn inkwetanti  anke l-konklużjoni ta' l-Awditur innifsu.  

Qed ngħid hekk għaliex l-ewwelnett l-Awditur jgħid mingħajr tlaqliq li mis-sample testing  li għamel jidher ċar li l-azzjoni li ttieħdet mid-dipartiment ma kenitx ikkunsidrata sodisfaċenti, u forsi iktar preokkupanti minn dan  huwa l-fatt li anke f'dawk il-każi fejn kien hemm leasees li kellhom  jagħtu ċerti ammonti lid-dipartiment, id-dipartiment, jew naqas li jkompli jagħmel ċerta follow-up  dwar il-kera dovuta, jew anke naqas li jinnegozja u jikkonkludi ftehim mal-leasee għal dak li għandu x'jaqsam ammont li għandu jinġabar.  Barra minn hekk kien hemm ċerti items li ġew captured minn żmien ta' preskrizzjoni ta' ħames snin.  

Forsi s-Sur Galea xtaqt jikkummenta dwar dan. 

  IS-SUR JOSEPH G. GALEA  (Awditur Ġenerali):  Mr Chairman, xtaqt nagħmel daqsxejn ta' kjarifikazzjoni u ngħid li qabel ma aħna ppubblikajna r-rapport, bgħatna l-findings tagħna lid-dipartiment u d-dipartiment irrisponda exhaustively fuq il-punti saljenti  li kien hemm, pero` fir-rigward tat-tliet items li rrimarkajna fuqhom, ma ġiex spjegat biżżejjed ix-xogħol li d-dipartiment għadda minnu u l-affarijiet ġew kostretti jibqgħu kif inhuma.  

  THE CHAIRMAN: Forsi s-segretarju permanenti  jista' jaġġornana ftit dwar xi azzjoni rimedjali li ttieħdet speċjalment minn mindu ġie ppubblikat  dan ir-rapport sal-lum.  

  DR. GODWIN GRIMA (Segretarju Permanenti fil-Ministru ta’ l-Intern u l-Ambjent):  Mr Chairman, kif qal l-Awditur, id-dipartiment irrisponda fis-27 ta' Settembru fuq il-main items prinċipalment fuq it-tliet każi imsemmija li huma dovuti minn entitajiet tal-gvern u parastatali, imbagħad anke bgħatna lista ta' kummenti dwar it-tmien items  l-oħra fejn spjegajna x'qed isir u l-pożizzjoni attwali.  Jien ħadt pjaċir nisma' lill-Awditur Ġenerali jirriferi għaliha għaliex naħseb li kien hemm xi misunderstanding  u l-feedback  tagħna ma ġiex rifless fir-rapport.  

Mr Chairman, naħseb li at this stage ikun tajjeb li, bil-permess tiegħek, nitlob lid-direttur ġenerali jispjega x'passi qed jittieħdu fil-każi kollha anke għaliex jien ħadt il-kariga f'Jannar li għadda.  

  IL-PERIT JOHN SCIBERRAS (Direttur Ġenerali, Taqsima Proprjeta` tal-Gvern):  Kif diġa` intqal, wara li l-Awditur għadda l-kummenti tiegħu lilna,  fis-27 ta' Settembru d-direttur ta' l-artijiet  irrisponda fuq kull każ li ġie msemmi u f'ittra li kien ta lill-Awditur kien spjegalu eżattament id-dettalji ta' kull arretrati li kienu qed jiġu nvestigati u x'azzjoni ħa d-dipartiment  u fuq liema linja kien qiegħed jimxi.  Fil-fatt  dak iż-żmien l-Uffiċċju ta' l-Awditur kien aċċetta dawn il-kummenti tagħna u suppost kellhom jiġu riflessi fir-rapport finali.  Sfortunatament jidher li  bi żvista dawn ma ġewx riflessi  u r-rapport ġie ppubblikat fit-text oriġinali tiegħu.  Nista' ngħid li wara dan kollu, ix-xogħol xorta waħda baqa' għaddej u fil-fatt tlieta mill-każijiet li kien hemm imsemmija ġew konklużi u l-flus inġabru.  

  THE CHAIRMAN:  Sur Galea, min-naħa tiegħek forsi tista' taġġornana dwar il-pożizzjoni ta' l-uffiċċju tiegħek?

  IS-SUR  JOSEPH G. GALEA:  Kif qed jgħid is-Sur Sciberras, bħala  background  kien comprehensive  ħafna u effettivament dwar l-areas li kien hemm risposti dwarhom ma kkummentajniex ħafna.  Li kkummentajna kien dwar it-tliet items partikolari li qed isemmi s-Sur Sciberras fejn ma saritx riferenza biżżejjed għax-xogħol li kien qed isir.  Issa qed jingħad li dawk it-tliet każi li kienu qed jirrappreżentaw 6% tal-findings  li sibna,  ġew konklużi u tħallsu kollha.  Qed nifhem sew?
  IL-PERIT JOHN SCIBERRAS:  Tnejn minnhom tħallsu u wieħed minnhom wasalna f'agreement - peress li hemm transfer bejn żewġ kumpanniji parastatali - ta' transfer  ta' proprjeta` u anke biex jitħallsu l-arretrati.  

  THE CHAIRMAN:  Filwaqt li huwa tajjeb li tittieħed azzjoni rimedjali, huwa importanti li l-Uffiċċju ta’ l-Awditur jiġi nformat b’dak li jkun għaddej.

  IS-SUR  JOSEPH G. GALEA:  Il-fatt  li qed jaslu għal xi konklużjoni huwa ta' benefiċċju għaliex il-gvern issa jaf fejn hu, pero` tajjeb li aħna niġu nformati.

  THE CHAIRMAN: Ma nafx jekk is-Sur Sciberras jixtieqx iżid xi ħaġa oħra.  

  IL-PERIT JOHN SCIBERRAS:  Nista’ ngħid li waħda minn dawk li waslet għall-konklużjoni hija dwar bini li oriġinarjament  kien mogħti b'ċens lill-Air Malta bħala l-Airport Hotel li mbagħad il-gvern kien iddeċieda li tużah il-Water Services Corporation, għadu m’għaddiex il-legal title fuq il-korporazzjoni u allura hemm ċertu ammont ta' arretrati li għad iridu jinġabru. Issa kkonkludejna l-azzjoni li trid tittieħed biex it-titlu legali jgħaddi fuq il-Water Services Corporation  u allura jinġabru l-arretrati.

  THE CHAIRMAN:  Kummenti?  L-Onor. Hyzler.

  ONOR. GEORGE HYZLER:  Xtaqt nistaqsi xi tfisser il-kelma “perpetual” li hemm fil-classification tal-kategoriji tal-proprjeta`. 

  IL-PERIT JOHN SCIBERRAS:  Dik qed tirriferi għaċ-ċnus perpetwi.  

 ONOR. GEORGE HYZLER:  Allura ċnus temporanji fejn issibhom?

 IL-PERIT JOHN SCIBERRAS: Iċ-ċnus temporanji jistgħu jkunu taħt “commercial” jew “non residential”; huma l-perpetual biss li huma miġburin bħala ċnus.  Din hija klassifikazzjoni li ilha tinġabar b’dan il-mod minn mindu fetaħ id-dipartiment ta' l-artijiet mill-1962,  u naħseb anke qabel, u ovvjament for recording purposes baqgħet tinġabar hekk.

 ONOR. GEORGE HYZLER: Jiġifieri perpetual  jirriferi biss għall-art?

 IL-PERIT JOHN SCIBERRAS: Għal dawk li fl-antik kienu jsibuhom bħala fixed annuity li ovvjament dejjem qegħdin jonqsu għaliex jistgħu jiġu mifdija at any time.  

 ONOR. GEORGE HYZLER:  Qed nistaqsi dan għaliex donnu ma tantx jagħmel sens.  Jekk din hija biss kwestjoni ta' legat wieħed jaċċettaha, imma mill-bqija ……

 DR GODWIN GRIMA: Li forsi jagħmel sens huwa li meta għandek perpetual tkun qisek kważi għamilt  it-trasferiment tagħha filwaqt li t-temporanju b'xi mod jew ieħor se jispiċċa lura għand il-gvern.

  ONOR. GEORGE HYZLER:  Allura jien nifhem li l-oħrajn kollha, jiġifieri r-rural, residential, non residential, commercial, government departments  u enchroacments  huma kollha temporanji.  

  IL-PERIT JOHN SCIBERRAS:  Jew temporanji, jew kirjiet; ovvjament encroachments  huma bil-permessi.  

 ONOR. GEORGE HYZLER:  Voldieri taħt ir-rural u r-residential m’intix se ssib ċens perpetwu.  

 IL-PERIT JOHN SCIBERRAS:  Le.  

 THE CHAIRMAN: Iżjed kummenti dwar dan l-item?   Jidher li m’hawnx għalhekk nirringrazzja lill-uffiċjali min-naħa tal-Ministeru ta’ l-Intern u nistieden fuq il-mejda magħna lill-uffiċjali tal-Ministeru għall-Politika Soċjali.  

Is-Sur Joseph Ebejer, is-Sur Adrian Chetcuti u s-Sur Eddie Gatt ħadu posthom madwar il-mejda.

  THE CHAIRMAN:  Qabel ngħaddi biex nistaqsi jekk hemmx aġġornament ippubblikat ta' dan ir-rapport sal-lum, naħseb li forsi jkun ta' interess ġenerali u pubbliku  li niġu aġġornati dwar il-fatt li kemm is-social security department  u anke l-inland revenue department, meta nkiteb ir-rapport stqarrew li ma kenux f'qagħda li jidditerminaw  l-ammont ta' arretrati li kien hemm għall-class 2 contributions,  jiġifieri għal dawk li għandhom x'jaqsmu  mas-self-employed u s-self-occupied persons.  Dawn ma kenux f'qagħda li jiddeterminaw il-proporzjon ta' l-ammont totali ta’ revenue dovut mit-total ta' revenue  bħala ammont dovut lill-gvern.  

Dan  il-fatt jinteressana ħafna bħala Kumitat għaliex idgħajjef il-passi rimedjali li jista' jieħu d-dipartiment konċernat kontra dawk in-nies li jagħmlu defaulting ta’ din is-sistema u għaldaqstant idgħajjef ukoll l-enforcement  li jkun hemm fil-collection  ta' dawk il-kontribuzzjonijiet li huma outstanding.  Għalhekk naħseb li jkun only fair  li jkollna riferenza għal dan u b'mod partikolari anke għal dawk li huma kumpanniji li għandhom ammonti dovuti f'dan ir-rigward, iżjed u iżjed billi s-sitta jew tmien kumpanniji li ġew sampled  hawnhekk waħedhom jirrappreżentaw kważi 20% ta' l-ammont totali dovut lid-dipartiment.  Qed nitkellmu fuq iktar minn Lm1 miljun.  

Is-Sur Scicluna.

  IS-SUR JOSEPH SCICLUNA (Segretarju Permanenti fil-Ministeru tal-Finanzi):  Fil-fatt mil-lat tad-dipartiment ta' l-Inland Revenue  minn mindu ġie ppubblikat dan ir-rapport kien hemm ċerti institutional developments  u forsi l-Kummissarju tat-Taxxi Interni li qiegħed hawnhekk jista' jagħti rendikont tagħhom.

  THE CHAIRMAN: Naħseb li jkun xieraq.  

  IS-SUR ADRIAN CHETCUTI (Kummissarju tat-Taxxi Interni):  Mr Chairman, kif qal is-Sur Scicluna, id-Dipartiment tat-Taxxi Interni daħal responsabbli għall-enforzar tas-social security contributions  mill-1998, pero` dan it-trasferiment ta' poter min-naħa tad-dipartiment tas-social security għall-inland revenue  għadda formalment fl-1999.  Dik is-sena, jiġifieri fl-1999, id-dipartiment għadda minn riformi estensivi fil-qasam ta' l-income tax u minħabba l-iżviluppi li ridna nagħmlu fil-proċessi tas-sistemi kompjuterizzati, l-infurzar proprju tas-social security contributions għall-ewwel snin kellha, biex ngħid hekk, tiġi posposta. Biss issa bi pjaċir ngħid li llum ġew żviluppati diversi sistemi kompjuterizzati  biex id-dipartiment ikun f'pożizzjoni li jinforza u jkun jaf eżattament  xi jkun dovut, kemm bħala kontribuzzjonijiet ta' l-ewwel klassi kif ukoll bħala class 2 contribution  tas-self-employed.   

Bħala class 2 contributions, malli d-dipartiment stabbilixxa s-sistema ġdida tiegħu stajna nkunu f'pożizzjoni li nkunu nafu eżattament min huma dawk is-self-employed  jew self-occupied  - kif isibuhom min-naħa tas-social security  - li huma obbligati li jħallsu l-bolla.  Fil-fatt bħala dipartiment, flimkien mal-formola tat-taxxa proviżorja li noħorġu kull erba' xhur, għal dawn l-aħħar tliet snin kien qed jitlob ukoll l-informazzjoni dwar il-kontribuzzjoni tas-sigurta` soċjali.  

Barra minn hekk, għal dawk li huma class 2 contributions is-sena stabbilixxejna ċerti proċeduri mad-dipartiment tas-social security dwar x’informazzjoni trid tgħaddi mingħandhom għal għandna biex inkunu nistgħu nistabbilixxu eżattament kull self-employed person attwalment  x'kontribuzzjoni jrid iħallas.  Mill-income   ta' l-individwu  aħna nistgħu naslu għal kontribuzzjoni gross li jrid iħallas, pero` ikun hemm każijiet fejn minħabba ċerti credits ma nkunux nistgħu naslu għal din il-figura.  

Issa wasalna fil-pożizzjoni li għandna l-informazzjoni u qegħdin indaħħluha fis-sistema.  Morna lura mill-1998 'il hawn u issa wasalna biex dawk is-self-employed li f’dawn is-sentejn forsi ma stajniex ninforzaw il-pagament tagħhom, nibdew noħorġuhom.  Nafu eżattament kemm hemm persuni self-employed li għadhom, jew ma ħallsux il-full  jew ma ħallsu xejn.  Is-sena l-oħra ħriġna wkoll ċertu ammont ta’ ad hoc letters u li permezz tagħhom inġabru Lm0.75 miljun f’arretrati.  

Bħala class 1 contributions żviluppajna wkoll software li bih nistgħu niċċekkjaw il-workings  ta' l-employer;  jekk huwiex qiegħed jaħdem il-kontribuzzjoni ta' l-individwi tajjeb jew le.  Tajjeb li wieħed jgħid ukoll li llum nafu min huma dawk l-employers li nistgħu nippretendu informazzjoni mingħandhom.  
+++Fl-aħħar tas-sena qegħdin jagħtuna l-informazzjoni u allura nistgħu nistabilixxu issa minn dawk id-dokumenti kemm fil-fatt naqsu kontribuzzjonijiet mill-impjegati tagħhom u kemm fil-fatt ħallsu lid-dipartiment.  Mill-figuri li kelli dan l-aħħar jidher li minn dawk li daħlu, jiġifieri minn 90% ta’ dokumenti li daħlu ta’ dawn l-employers, madwar 2% biss tal-kontribuzzjonijiet ma kenux għadhom tħallsu.  Jiġifieri l-persentaġġ ta’ x’attwalment qed jitħallas huwa tajjeb.  Sintendi għad fadlilna x’naħdmu u għadna qegħdin f’pożizzjoni li nirfinaw is-sistema. 

  THE CHAIRMAN:  Fir-rigward tas-social security contributions li kienu jkopru ż-żmien sa l-aħħar ta’ l-1997, min-naħa tal-ministeru tal-politika soċjali x’inhi l-qagħda attwali issa?   Baqa’ jsir l-enforcement min-naħa tagħkom għal dak iż-żmien, jiġifieri sa l-1997, jew ġie mgħoddi wkoll lill-Inland Revenue Department?

  IS-SUR JOSEPH EBEJER (Segretarju Permanenti fil-Ministeru għall-Politika Soċjali):  Għal dak li jirrigwarda enforcement action u ġbir ta’ kontribuzzjonijiet ta’ qabel l-1998 baqgħet responsabbilta` tad-dipartiment tas-sigurta` soċjali.  Irrid ngħid li sfortunatament id-dipartiment qatt ma kellu sistema kompjuterizzata li tista’ tirrifletti min huwa dovut iħallas, x’ħallas, min ħallas u allura toħroġ id​-defaulters minnha.  Ir-records tad-dipartiment tas-sigurta` soċjali, anke meta nqalbu f’sistema kompjuterizzata kienu f’sistema relattivament primittiva meta mqabbla mas-sistemi tal-lum kif għadu qed jispjega s-Sur Chetcuti.  

Qed ngħid hekk għaliex is-sistema tad-dipartiment tas-sigurta` soċjali kienet ibbażata fuq l-individwu u allura jekk l-individwu ħallas jiġu recorded il-kontribuzzjonijiet li effettivament tħallsu.  Meta niġu għall-class 1 contributions, jiġifieri kontribuzzjonijiet dovuti mill-prinċipal, ma kenitx teżisti sistema fejn għandek l-employers kollha fiha li huma dovuti jħallsu u allura jekk inti testrapola dawk li fil-fatt effettivament irċevejt il-pagament għalihom, tkun tista’ tgħid min huma d-defaulters.  
Problema oħra hi, kif irreleva tajjeb ħafna l-Awditur Ġenerali, li d-dipartiment għamel estimu.  Issa meta qed ngħid “estimu” rrid ngħid li dan mhux estimu to the nearest Lm1 or anything near that imma huma purament guess work.  Dan għaliex peress li r-records tad-dipartiment huma fuq bażi personali ta’ l-impjegat jew inkella tas​-self-employed per se, kien jiġi a konoxxenza ta’ employer li qed jagħmel defaulting meta mpjegat ikun talab għall-benefiċċju, mir-records tad-dipartiment kien jirriżulta li m’għandux kontribuzzjonijiet, jibgħat jinformah li m’huwiex intotolat għal dak il-benefiċċju għax m’għandux biżżejjed kontribuzzjoni jew m’għandux kontribuzzjonijiet imħallsa għal sena partikolari li hi meħtieġa biex isir il-pagament, sintendi l-individwu jekk ikun jaf li kien impjegat matul dik is-sena kien jiġi d-dipartiment u jagħmel rapport li kien impjegat mat-tali employer u minn hemmhekk allura kien jinfetaħ a manual file.  Biex jiġu kkalkulati kemm għandu jagħti dak il-prinċipal partikolari, kien jinqala’ l-file ta’ l-aħħar pagament li sar minn dak il-prinċipal u jekk, per eżempju, l-aħħar pagament li għamel dan il-prinċipal kien ta’ Lm5,000 u niskopru li kien ilu ma jħallas sena u nofs, allura kien isir estimu ta’ Lm5,000 per month times eighteen, u mid-dipartiment jirċievi li għandu jagħti arretrati ta’ ċertu ammont.  

Nerġa’ ngħid li qed ngħid “estimu” għax for all one knows jista’ jkun li dak il-prinċipal ikun neħħa parti kbira mill-workforce tiegħu.  Jiġifieri għalkemm id-dipartiment ikun għamillu estimu li jrid iħallas Lm50,000 jew Lm60,000 jista’ jkun li dan kulma kien baqagħlu mpjegati wara ċertu żmien, kienu tnejn jew tlieta u mhux l-għaxra li kellu 18-il xahar qabel.   Barra minn hekk, il-kontribuzzjoni hi bbażata fuq is-salarju ta’ l-impjegat li jkun.  Mela jekk kien hemm change fis-salarji wkoll se tinfluwixxi fuq il-kontribuzzjoni dovuta mill-employer u dik allura tirriżulta fl-ammont dovut bħala kontribuzzjonijiet.   

Issa għal dak li jirrigwarda self-employed persons, il-ħlas tal-kontribuzzjonijiet tagħhom, mill-1978, wara problema li nqalgħet fuq falsifikazzjoni u frodi tal-bolol li kienu jitħallsu effettivament fuq kotba, kienet ġiet irranġata sistema li l-kontribuzzjonijiet tas-sigurta` soċjali jibdew jitħallsu direttament lill-inland revenue department u minn hemmhekk jgħaddu kopja tal-pagament ta’ l-irċevuti li jkunu tħallsu lid-dipartiment tas-sigurta` soċjali.  Li kien jagħmel id-dipartiment kien li rċieva l-irċevuta dwar persuna li ħallset kontribuzzjonijiet tat-tieni klassi u dak l-ammont jiġi recorded fuq il-personal record ta’ l-individwu konċernat li jkun ħallas.  

Id-dipartiment ma kellux record ta’ min kien dovut iħallas il-bolla tas-sigurta` soċjali bħala self occupied person u against that jivverifika min effettivament ħallas biex joħorġ id-defaulters minnu.  U għalhekk nerġa’ ngħid, kif qal rightly so hawnhekk l-Awditur, li d-dipartment qatt ma kien f’pożizzjoni li jista’ jgħid x’inhuma l-ammonti eżatti dovuti by way of social security contributions, imma kien jagħmel estimu.  B’danakollu rrid ngħid li sia qabel ir-rapport ta’ l-Awditur Ġenerali u anke sussegwentement, id-dipartiment ma naqasx li jsegwi dawn il-każi ta’ defaulters li ġew a konoxxenza tiegħu u kompla joħroġ ittri ġudizzjarji u jieħu l-passi meħtieġa, anke legali.  Hawnhekk  forsi bil-permess tiegħek, Mr Chairman, is-Sur Gatt, id-direttur tas-sigurta` soċjali, jista’ jelabora ftit aktar fuq x’effettivament sar u x’passi qegħdin jittieħdu mid-dipartiment tas-sigurta` soċjali biex jiġbor dawn l-arretrati.  

 THE CHAIRMAN:    L-Onor. Hyzler. 

 ONOR. GEORGE HYZLER:  Mr Chairman, nixtieq nistaqsi kienx jagħmel iżjed sens li kieku d-debtors - li huma debtors illum u jista’ jkun kienu debtors qabel l-1998 - isegwihom dipartiment wieħed minflok tnejn għaliex qegħdin fis-sitwazzjoni fejn jekk xi ħadd kellu arretrati ta’ social security contibutions qabel l-1998 qed jiġri warajh id-dipartiment tas-sigurta` soċjali, filwaqt li l-istess debitur li probabbilment ikun waqa’ lura llum ukoll, se jiġri warajh dipartiment ieħor.  Allura jkollok nies differenti li qegħdin jagħmlu ittri uffiċjali, mandati, eċċ., ħaġa li forsi tikkrea xi ftit ta’ konfużjoni.  Voldieri s-suġġeriment tiegħi – u qed nagħmlu aktar f’sens ta’ domanda – huwa jekk kienx ikun aħjar jekk d​-debtors li hemm as at 1999 jgħaddu għand id-department of inland revenue.  Jiġifieri jekk illum hemm debitur u dan għandu arretrati ta’ qabel l-1998, dawk għandhom jinġibdu biex lid-debitur titolbu somma waħda għax altrimenti qed titlob żewġ somom differenti, bi proċedura legali differenti b’avukati differenti, bi proċeduri tal-qorti differenti; jista’ jkun li wieħed jagħmel mandat u l-ieħor jagħmel arranġament, imbagħad isib li f’daqqa waħda kitiblu l-ieħor ukoll.  Jista’ jkun li din tikkrea ċertu ammont ta’ konfużjoni; kieku kellu jiġi xi ħadd għandi naħseb anke lili kien iħawwad.  

  IS-SUR JOSEPH EBEJER:   L-Onor. Hyzler huwa korrett meta qed jgħid li jista’ jkun hemm każijiet fejn debitur  li għandu arretrati ta’ kontribuzzjonijiet tas-sigurta` soċjali u għandu jagħti pre-1998 contributions u post-1998 contributions u allura qed jirċievi notices miż-żewġ dipartimenti għal perijodi differenti.  Meta ttieħdet id-deċiżjoni li mill-1 ta’ Jannar 1998 tiġi stabbilita a cut-off date li fiha jidħol responsabbli għall-ġbir tal-kontribuzzjonijiet id-dipartiment ta’ l-inland revenue u mhux iktar id-dipartiment tas-sigurta` soċjali, magħha kien hemm coupled id-deċiżjoni li r-responsabbilta` għall-ġbir ta’ arretrati qabel dik id-data tibqa’ f’idejn id-dipartiment tas-sigurta` soċjali li, nerġa’ ngħid, kellu r-records manwali tad-debituri biex jibqa’ jsegwihom hu u minn Jannar 1998 ‘il quddiem, mexa kollox, barra l-enforcement u l-ġbir ta’ l-arretrati, għand l-Inland Revenue Department. 

  ONOR. GEORGE HYZLER:  Wieħed irid japprezza li f’dan il-każ meta tiġi biex tagħmel arranġament - ħafna drabi biex tħallas dawn it-tip ta’ arretrati, ladarba tinqabad f’din is-sitwazzjoni trid tasal għal xi arranġament mad-dipartiment – trid tagħmel żewġ arranġamenti f’daqqa.  Issa jien qed nistaqsi kemm dan jagħmel sens.  Jien frankament naħseb li ma jagħmilx sens.

  IS-SUR ADRIAN CHETCUTI: Mill-esperjenza ta’ l-inland revenue stess sibna li l-cut-off date hija importanti ħafna.   Meta daħħalna s-self-assessment fl-1999 daħħalna wkoll l-kunċett tal-year by year accounting system, fis-sens li ma stajniex norbtu mal-passat.  Sfortunatament ikun hemm ċerti nuqqasijiet fil-passat li meta tgħaqqadhom flimkien ….

  ONOR. GEORGE HYZLER:   Imma jien m’iniex qed nistaqsi jekk jagħmilx sens from an accounting point of view - from an accounting point of view wieħed japprezza li għandu bżonn il-cut-off dates biex jiddetermina f’liema dipartiment jaqa’ xiex – imma qed nistaqsi jekk mill-punto di vista tad-debitur - fl-aħħar mill-aħħar id-debitur għandna interess li nittrattawh tajjeb - jagħmilx sens li jkollu żewġ dipartimenti differenti jiġru warajh għal ammonti dovuti fuq l-istess tip ta’ debitu, jiġifieri fuq social security contributions.   U allura s-suġġeriment prattiku li qed nagħmel huwa li l-enforcement għandu jsir b’mod koordinat.  Fejn imbagħad eventwalment imorru l-flus, jekk hux f’dipartiment jew f’ieħor, lid-debitur ma tagħmillux differenza, pero` lid-debitur tagħmillu differenza li hu qed jittratta ma’ entita` waħda.  Issa jekk l-entita` waħda tkunx joint enforcement committee jew tkunx uffiċjal wieħed nominat miż-żewġ dipartimenti f’daqqa, jew ikunx kuġin tal-kuġin tas-segretarju, frankament ma tagħmillux differenza.  Nerġa’ ngħid li ma naħsibx li jagħmel sens li bir-riżorsi limitati li għandna nużaw żewġ dipartimenti biex jiġru wara l-istess persuna fuq ammonti li jkunu relatati. 

  IS-SUR ADRIAN CHETCUTI:   Wieħed jifhem dan, pero` peress li mil-lat ta’ l-inland revenue ma teżistix informazzjoni ta’ qabel l-1998.  Biex ninkorporawhom fis-sistema l-ġdida li għandna llum ikollna bżonn indaħħlu l-informazzjoni kollha – biċċa xogħol kumplessa ħafna – b’ħafna dettalji.  Meta tikkombina żewġ sistemi f’daqqa - sistema li qiegħda tiġi stabbilita fuq bażi ġdida ma’ sistema li kienet manwali – tkun trid iddaħħal l-informazzjoni kollha u minħabba f’hekk ikun hemm bżonn ta’ żieda fl-impjegati u jinqalgħu wkoll kumplikazzjonijiet.    Barra minn hekk, bis-sistema l-ġdida għandna l-informazzjoni kollha dettaljata għaliex jekk ma jkollniex l-informazzjoni dettaljata imma jkollna biss figura, jiġifieri nkunu nafu li dak li jkun għandu jagħti Lm10,000, ikollna aktar kumplikazzjonijiet.   Jiġifieri filwaqt li naqbel li jkun ideali kieku nimxu kif qed jissuġġerixxi l-Onor. Hyzler, personalment naħseb li toħloq ħafna kumplikazzjonijiet.

  THE CHAIRMAN:  Naħseb li at this stage nistgħu nistiednu lis-Sur Gatt biex jaġġornana fuq is-sitwazzjoni kif ġie ssuġġerit.

  IS-SUR EDDIE GATT (Direttur tas-Sigurta` Soċjali):   Mr Chairman, kif spjegaw il-kelliema ta’ qabli, id-dipartiment tas-sigurta` soċjali, għal raġunijiet ovvji, kien minn dejjem jikkonċentra l-aktar fil-ħruġ tal-benefiċċji soċjali.  Meta l-ħruġ ta’ dawn il-benefiċċji u l-assessment tagħhom kien isir b’mod manwali, kien ikun hemm perijodi fejn id-dipartiment kien iwaqqaf l-inforzar tal-ġbir tal-kontribuzzjonijiet biex ilaħħaq mad-domanda tal-ħruġ tal-benefiċċji.  Qed nirriferi b’mod speċjali għaż-żmien meta ċ-ċekkijiet tal-pensjoni – li kienu jammontaw għal 31,000 – kienu jinkitbu manwalment.

Minkejja dan irrid ngħid li d-dipartiment xorta waħda dejjem baqa’ jiġri wara d​​-defaulters.  Fil-fatt mill-informazzjoni li għandi nista’ ngħid li fir-rigward ta’ arretrati tal-kontribuzzjonijiet ta’  l-ewwel klassi, jiġifieri dawk li kienu dovuti qabel l-1998, matul dawn l-aħħar tliet snin u tliet xhur inġabru b’kollox madwar Lm1.6 miljun.   Magħduda ma’ dik il-figura hemm inklużi wkoll dawk li qabel kienu magħrufa bħala d-dipartmental fines u li llum nafuhom bħala further contributions.  

Fil-qasam ta’ l-inforzar ta’ dawn id-defaulters - dejjem qed nirriferi għall-perijodu ta’ qabel l-1998 u bħala arretrati - matul dawn l-aħħar tliet snin ħarġu 553 intimation, 75 warrant of seizure u 321 judicial letter.  Issa hawnhekk irrid nispjega li huwa importanti li toħroġ judicial letter għaliex jekk din ma tiġi challenged fil-qorti fi żmien għaxart ijiem aħna nakkwistaw executive title. Dan kollu juri li l-proċess ta’ inforzar ta’ min hu dovut iħallas l-arretrati, id-dipartiment baqa’ miexi bih.  

Issa hawnhekk ta’ min wieħed jinforma lill-Kumitat li r-records ta’ l-insured poplulation dating back from 1956, jiġifieri anke ta’ dawk il-persuni li xi darba kienu insured u emigraw barra minn Malta, huma miżmuma b’mod manwali.   Is-sena l-oħra bdejna proċess biex dawn ir-records jiġu inputed fil-computer għaliex b’hekk ikun aktar faċli għalina li naraw il-ħajja tax-xogħol ta’ l-individwu, fis-sens li jista’ jkun hemm min ikun għamel żmien impjegat u xi żmien ieħor jaħdem għal rasu.  

Hawnhekk xtaqt nagħmel parentesi żgħira u ngħid li bl-inputing ta’ din id-data li se tinvolvi madwar nofs miljun record ta’ individwi, se nkunu nistgħu nidentifikaw b’mod mekkaniku fejn bniedem għandu defiċjenza.  Qabel l-1978 meta s-sistema tal-ħlas tal-kontribuzzjonijiet tas-sigurta` soċjali kien isir billi  titwaħħal bolla fuq ktieb, liema kotba kienu mbagħad jidħlu fid-dipartiment, jiġu eżaminati u fejn ikun hemm nuqqas ta’ kontribuzzjonijiet kienet tintbagħat id-deficiency notice.  Minn meta s-sistema tat-twaħħil tal-kontribuzzjonijiet tal-bolla fuq il-ktieb inqatgħet u l-pagament  beda jsir f’forma ta’ flus cash, dik is-sistema ma kenitx possibbli li tibqa’ ssir, pero` jekk ir-records ta’ l-individwi jiġu kompjuterizzati, ikun possibbli li naraw fejn persuna għandha defiċenza u minn hemm ikun iktar faċli li wieħed jittekiljahom.  

Irrid ngħid li dan jirrigwarda biss il-class 1 contributions għaliex fil-każ tal-class  2 contributions il-liġi ma tippermettix ħlas ta’ arretrati li jmur lura iktar minn ħames snin.  Fil-fatt fl-1996 il-liġi tas-sigurta` soċjali ġiet emendata b’mod li bdiet tipprovdi għal dan.  Bejn il-fatt li ġiet mibdula l-liġi u bejn il-fatt li reġgħu ħarġu 12,000 kont ġdid, fl-1999 - jiġifieri bejn wieħed u ieħor iż-żmien meta spiċċa dan l-eżerċizzju -  jidher - almenu mill-figuri ta’ revenue Ii daħħal il-kummissarju tat-taxxi interni fejn jitħallsu l-kontribuzzjonijiet -  li kien hemm żieda fir-revenue ta’ madwar Lm1 miljun.  

Barra minn hekk, fl-1997 kien hemm ukoll amnestija mill-ħlas tal-penali u f’dak il-perijodu donnu kien hemm ċaqlieqa minn dawk is-self-employed li kienu dovuti jħallsu arretrati biex kemm jista’ jkun jaġġornaw ruħhom.   L-esperjenza turi li meta s-self-employed ikunu qegħdin javviċinaw l-eta` tal-pensjoni – m’iniex qed ngħid li jkunu qorbu s-60 sena imma jkunu qabżu l-50 sena – ikun hemm talba min-naħa tagħhom sabiex iħallsu dawk il-kontribuzzjonijiet li ma jkunux ħallsu.  

Li xtaqt ukoll ninforma bih lil dan il-Kumitat huwa li minn mindu nkiteb ir-Rapport ta’ l-Awditur kien hemm xi żviluppi f’dak li jirrigwarda s-sample tal-kumpanniji li hemm identifikati fl-istess rapport. Dawn l-iżviluppi kienu fis-sens li tliet kumpanniji minnhom reġgħet ħarġitilhom a fresh judicial letter.   Kif diġa` ntqal, meta toħroġ judicial letter, id-defaulter - hawnhekk qed nitkellem fuq class 1 contributions - javviċina lid-dipartiment u jipprova jasal f’xi arranġament.   M’iniex qed ngħid li dan l-arranġament dejjem jibqa’ jinżamm, pero` il-fatt li dak li jkun ikun avviċina d-dipartiment biex jagħmel xi arranġament, l-ammont dovut jonqos.   Kif għadu kif spjega s-Sur Ebejer ir-raġuni għal dan hija li aħna ma nkunux nafu x’inhi eżatt the current workforce ta’ dik il-kumpannija, u l-judicial letter oriġinali tkun talbet stima ta’ kemm huwa dovut minn dik il-kumpannija fuq il-workforce ta’ dak iż-żmien.     
 THE CHAIRMAN:   Hawn aktar kummenti?  L-Onor. Cilia.

  ONOR. JOE CILIA:   Dawn il-kumpanniji defaulters jiġi ċċekkjat jekk għandhomx jieħdu xi ħaġa mingħand il-gvern, f’forma ta’ servizzi jew f’forma oħra, biex forsi jkun hemm xi sistema ta’ set-offs?  Ikollkom fil-prattika każijiet minn dawn?  Għaliex tisma’ ċerti nies li jgħidulek li qed iżommu lura milli jħallsu l-pagamenti għaliex baqagħlhom jieħdu mingħand il-gvern.  Ma nafx x’inhi l-esperjenza tagħkom dwar dan.

  IS-SUR ADRIAN CHETCUTI:  Naturalment aħna responsabbli għal dak li jikkonċerna lilna.  Veru li ġieli  kien hemm xi każijiet fejn qalulna dawn l-affarijiet pero` din m’hijiex xi ħaġa li tiddepedenti minna jekk naċċewtahiex jew le.  Li hu żgur huwa li bħala sistema ta’ set-offs minn  dipartiment għal ieħor qiegħda tiġi żviluppata.

  THE CHAIRMAN:   Se naġġorna ftit il-laqgħa għaliex hemm talba għall-quorum fil-Kamra.   

Fis-7:45p.m. il-Kumitat ġie sospiż u rriżuma fis-7:55p.m.

  THE CHAIRMAN:  Hawn aktar kummenti min-naħa tal-Membri dwar din l-item?  L-Onor. Azzopardi.

  ONOR. FREDERICK AZZOPARDI:   Xtaqt nistaqsi xi ħaġa dwar il-kontribuzzjoni tas-sigurta` soċjali. Skond dak li ntqal għandi nifhem li hemm xi forma ta’ records dwar x’kontribuzzjonijiet tkun ħallset persuna għal meta tiġi biex tinħadem il-pensjoni. Per eżempju, meta tiġu biex taħdmu l-pensjoni ta’ individwu, mill-istess records joħroġ x’suppost ħallas u ma ħallasx.  Allura din ma tistax tinħadem globalment biex taraw x’fadal x’jitħallsu f’arretrati?  

  IS-SUR EDDIE GATT:   Kif diġa` spjegajt, fir-records li jinżammu b’mod manwali hemm imniżżel sena b’sena x’inhu l-ammont ta’ kontribuzzjonijiet imħallsa u xi klassi huma - class 1 jew class 2 u anke kien hemm perijodu li kienu jeżistu l-class 3 contributions​ – u jkun hemm imniżżel ukoll dawk li nsejħulhom credits, il-kontribuzzjoni akkreditata meta kien sick.  Jiġifieri jekk individwu għandu defiċjenza, se tidher u se tiġi riflessa fil-pensjoni.  

Effettivament, sakemm hu japplika għall-pensjoni qabel ma jagħlaq l-eta` -  kif normalment isir -  dan dejjem għandu ċ-ċans li jħallas dawk il-ħames snin arretrati u dan fil-maġġoranza tal-każijiet irid jagħmilhom, pero` minn dan ma jirriżultax ma’ min kien impjegat dak iż-żmien; dak insiru nafuh mingħandu.  Fil-fatt, fil-perijodu li semmejt ġrejna wkoll wara employers li sirna nafu bihom permezz ta’ dawn it-talbiet ta’ benefiċċji li rriżulta li kien hemm defiċjenza fihom.   

  THE CHAIRMAN:   Iżjed kummenti dwar dan l-item?   Ma jidhirx li hawn.  Peress li konna ftehmna li naġġornaw laqgħa fit-8:00 p.m., fil-fatt se naġġorna l-laqgħa u meta nerġgħu niltaqgħu, apparti milli nikkonfermaw il-policy dwar il-kwestjoni tax-xandir, ikun baqagħlna item waħda li tikkonċerna r-Rapport ta’ l-Awditur li tirrigwarda l-Inland Revenue Department.  Jiġifieri dakinhar nistgħu forsi nibdew nittrattaw anke l-analisi ta’ l-accounts ta’ xi korporazzjoni li l-isem tagħha jiġi kkomunikat iżjed tard.  Nirringrazzjakom.

Fis-7:58 p.m. il-Kumitat aġġorna.

